Shkëlqesia Juaj President i Republikës,

I nderuar Zëvendëskryetar i Gjykatës së Lartë,
Të nderuar anëtarë të Gjykatës së Lartë,
Të nderuar përfaqësues të institucioneve të drejtësisë,
Shkëlqesi Ambasadorë, 

Të nderuar të ftuar dhe pjesëmarrës,

Me lejoni të shpreh fillimisht urimet në emër të të gjithë gjyqtarëve të Gjykatës Kushtetuese në këtë përvjetor të rëndësishëm të Gjykatës së Lartë, si dhe kënaqësinë time që jam sot mes jush. 
Historia e Gjykatës së Lartë fillon natyrshëm 
me atë të vetë shtetit shqiptar, si provë e gjallë e parimit se “Nuk ka shtet pa gjykatë”. Krijimi i kësaj Gjykate është treguesi historik i funksionalizimit të shtetit shqiptar. 110 vjet ndoshta nuk janë shumë, por as pak për të kuptuar kontributin e kësaj Gjykate në krijimin e identitetit tonë kombëtar institucional, duke e zhvilluar atë drejt vlerave universale të së drejtës. Padyshim periudha pas viteve `90 shënon përpjekjen e gjatë të ndërtimit të shtetit të së drejtës dhe garantimit të të drejtave dhe lirive themelore, si detyrime kryesore të shtetit ndaj qytetarëve, të deklaruara në Preambulën e Kushtetutës. 

Jo shumë larg nga sot Gjykata Kushtetuese festoi 30-vjetorin e saj, si një moment solemn reflektimi mbi arritjet dhe sfidat. 
Veprimtaritë e organizuara me rastin e këtyre dy përvjetorëve i gjejnë gjykatat tona në funksionim efektiv, duke na dhënë mundësinë të shohim të materializuara zgjidhjet kushtetuese që solli Reforma në Drejtësi, një sfidë e rëndësishme kjo e historisë institucionale të sistemit tonë të drejtësisë, zbatimi i së cilës është përgjegjësia e secilit prej nesh. 
Synim i përbashkët i të dyja gjykatave ka qenë afirmimi në mënyrë të vendosur i parimeve të shtetit të së drejtës, çka është zhvilluar në jurisprudencën e Gjykatës Kushtetuese duke theksuar parimin e ndarjes dhe balancimit ndërmjet pushteteve,  përmes përcaktimit të rolit, pozitës, kompetencave dhe funksioneve të secilit prej tyre në rendin kushtetues shqiptar. 
Në këtë kuadër, Gjykata Kushtetuese ka trajtuar edhe parimin e pavarësisë së pushtetit gjyqësor, si një nga shtyllat qendrore të shtetit të së drejtës. Kjo pavarësi nuk është as favor, as privilegj, por përgjegjësi dhe detyrë për gjyqtarët. Ajo imponohet nga vetë të drejtat e njeriut dhe është parakusht për të garantuar që arbitri të jetë i paanshëm, siç deklarohet edhe në Kushtetutë. Varësia absolute e gjyqtarit është vetëm ndaj ligjit dhe kjo është në fakt paradigma  për legjitimitetin e kësaj pavarësise.
Gjej rastin të theksoj me forcë se duhet të jemi ambiciozë dhe kurajozë kur flasim për shtetin e së drejtës, si gur themeli i një shoqërie të drejtë dhe demokratike. Ai siguron që individët dhe institucionet të jenë përgjegjës për veprimet e tyre, që mosmarrëveshjet të zgjidhen në mënyrë të drejtë dhe transparente në mbrojtje të të drejtave të njeriut. Pa shtetin e së drejtës ne rrezikojmë të kemi një shoqëri ku pushteti abuzon ose i shmanget ligjit, dhe më të fuqishmit veprojnë pa u ndëshkuar. Kjo jo vetëm që minon parimet e së drejtës, por, gjithashtu, gërryen besimin e publikut tek institucionet që synojnë t’i mbrojnë.

Të nderuar kolegë, 

Të nderuar pjesëmarrës,

Pavarësia, paanshmëria dhe integriteti i sistemit të drejtësisë janë parakushte thelbësore për ekzistencën e një shoqërie të shëndoshë dhe demokratike, dhe çdo përpjekje për të rrezikuar pavarësinë e gjyqësorit është një shqetësim i thellë që duhet të na preokupoje të gjithëve. Askush nuk mundet dhe nuk duhet të jetë mbi ligjin, as vetë gjyqtarët. Asnjë qeveri, asnjë ligjvënës, asnjë politikbërës, asnjë nëpunës nuk mund të shihet si i çliruar nga përgjegjësia kur detyrimet burojnë nga ligji, i cili  duhet të jetë i njëjtë për të gjithë dhe para tij të gjithë janë të barabartë. Një sistem i drejtë gjyqësor është një shenjë dalluese e çdo qytetërimi të zhvilluar.



I nderuar zëvendëskryetar, 

Të nderuar gjyqtarë të Gjykatës së Lartë,  

Sot jemi të gjithë bashkë në një solidaritet qëllimesh, me një ndjenjë të lartë detyre dhe me ambicien e vetme për t’iu përgjigjur pritshmërive të qytetarëve të vendit tonë. 
Ju ftoj të ndajmë së bashku qëllimin për të rikthyer besimin e publikut tek rendi juridik dhe sistemi i drejtësisë si një detyrë historike që duhet të jetë në fakt misioni ynë i përbashkët.
Në përfundim të fjalës sime, dëshiroj t’ju uroj suksese në punën tuaj për të përmbushur rolin e rëndësishëm dhe të posaçëm që ju ka besuar Kushtetuta, atë të njehsimit dhe zhvillimit të praktikës gjyqësorë si premisë dhe garanci e pazëvendësueshme për trajtimin e barabartë të qytetarëve. 

Ju uroj nga zemra punime të mbara në vijim të këtij aktiviteti! 
Faleminderit!

